Мәжіліс депутаттары ауылдық жердегі өзекті мәселелер бойынша заңнамаға енгізілген түзетулерді айтты

Ақтөбе облысындағы тағы бір кездесу Қобда ауданындағы Талдысай ауылында ұйымдастырылды. Бұл ауылдың тұрғындармен ҚР Парламенті Мәжілісінің депутаттары, "Nur Otan" партиясы фракциясының мүшелері Сергей Симонов, Асылбек Смағұлов кездесті. 

Асылбек Смағұлов Мемлекет басшысы Қасым-Жомарт Тоқаевтың Жолдауын іске асырудағы басым бағыттары туралы баяндады. Сондай-ақ тұрғындарды Мәжілістің заңнамалық жұмыстарынан хабардар етті.

- Мал - ауыл тұрғындарының негізгі күнкөрісі болғандықтан, оның маңыздылығы ескеріліп, мал ұрлығына қатысты жаза күшейтілді. Ол енді қылмыстық кодексте бөлек норма ретінде қарастырылады. Бұл қылмыс кешірілмейді, екі жақтың келісімге келуіне болмайды. Енді мал ұрлағандар 5 жылға, қылмысты қайталанса 12 жылға дейін бас бостандығынан айырылады, - деді ол. 

Сондай-ақ Мәжіліс депутаты мас күйінде көлік жүргізгендерге жаза қатаңдағанын атап өтті. Оның айтуынша,  мас күйінде көлікке отырғандар 7 жылға,  қылмысын қайталаса 10 жылға жүргізу куәлігінен айырылады.  Ауыл тұрғындары бұл елімізде көбейген қайғылы оқиғалардың алдын алатынын айтып, өзгерістерді қолдады. 

Талдысайлықтар кездесуде  газ, ауыз суы сияқты мәселелерді қозғамады. Өйткені тұрғындарға барлық жағдай жасалған. Округ құрамындағы 903 адам тұратын жалғыз ауылда мектеп, "Гаухар" балабақшасы, модельді кітапхана және фельдшерлік-амбулаторлық пункт жұмыс істеп тұр. 14 шаруа қожалығы құрылып, 16 жеке кәсіпкер еңбек етуде.
- Ауылда барлық көшелер жарықтандырылған. Су, газ бар. Жаңа мектеп салынды. Клуб, ФАП бар. Мұның бәрі дұрыс мемлекеттік саясаттың арқасында деп есептеймін. Біз барымызды бағалаймыз және жасалған қамқорлық үшін ризамыз, - деді жергілікті ақсақал Сағын Алтынбекұлы.
Белгілі болғандай, ауылда тек телефон нөмірі жетіспейді екен. Бұл мәселені  зейнеткер Үміт Әбдірахимова көтерді. 

Осы күні Ақтөбе облысына жұмыс сапарымен келген 4 депутат ауылдан 15 шақырым жердегі «Бұлақ BEEF» ЖШС жұмысымен танысты. Шаруашылық басшысы Қазбек Тапақов «Сыбаға» бағдарламасы бойынша алған 200 млн. теңге несиеге 218 бас «Ангус» асыл тұқымды ірі қара малын сатып алған. Болашақта репродуктивті шаруашылық құру жаспарында бар. Серіктестік 6 адамды жұмыспен қамтып отыр. 

Айта кету керек, осыған дейін Мәжіліс депутаттары Мәртөк, Алға аудандарында болды.
